
s. 6-8
qvaesitum III.

discipulus: Nunquam ego de eloquentiae isto charactere audieram, admirabar eos tantum, qui aut minutis acuminibus orationem secarent, aut delicatis et vinnulis descriptionibus poëtas exprimerent, aut selectas et jucundas adferrent historias. Quid autem, amabo te, professor, de stylo sentis, quis optimus habetur? 

professor: Video te magno in errore versari, qui putes ad unam dicendi rationem omnium orationem exigi posse; quot manus, tot etiam sunt formae scribendi, (quas tu stylos vocasti) author tamen sum tibi, ut Ciceronem nocturna diurnaque verses manu. Unus hic erit instar omnium, nam illud Quintiliani semper verissimum esse putavi: Ille se profecisse sciat, cui Cicero valde placebit. Plures apud eundem Ciceronis laudes legi possunt, ut etiam apud Plinium. 

Seneca certe cum de Cicerone ageret: Felix, inquit, Ciceronis ingenium, quod unum par imperio suo Roma tulit; non tamen te, Nizoliane, Ciceronianum esse velim, neque imitari Christophorum Longolium, qui solido triennio nullum alium quam Ciceronem librum legisse dicitur, quod merito summi in litteris viri riserunt. Nimirum sunt alii quoque primae et, ut ita dicam, aureae notae scriptores, qui circa Tullii saecula faecundissima ingeniorum vixerunt et in sermonis puritate ac castitate obtinent principatum, quorum classes recitat Pater Niess in libris de ortu et occasu linguae latinae. Eosdem retulit Robertus, Henricus et Carolus Stephani, qui una authoritate istorum Thesaurum latinae linguae suum locupletarunt. Rhetoris est nitidissimo uti genere scribendi, periodos explicare, enthymemata contorquere, antithetis pugnare, dividere in partes suas omnia, amplificare dicendo, affectus ciere.
s. 26-30

qvaesitum IX.
discipulus: Primum nisi fallor memoria, fundamentum veteris eloquentiae statuisti, puram et illimem latinitatem, dic igitur unde illa petatur et qua via comparetur a nobis? 

professor: Latinitati docendae hic quidem locus non esset, nam traditur institutione puerili; quia tamen amori in me tuo nihil negare soleo, nec possum, contra vero res tanta longam postularet tractationem, faciam quod in titulis triumphorum scripsere Romani (Veni, vidi, vici, fulminea vox est fulminei Caesaris) et brevi in tabella latinitatis primas quasi lineas ducam. 

Latinitas, cujus maximam habere curam orator futurus debet, utpote sine qua, nec suae nec postfuturae aetati placebit satis, his paratur adjumentis. I. Lectione accurata et annis pluribus perpetuata optimorum scriptorum, quos classicos vocamus. II. Praeceptorum memoria, quae grammatici meliores (non illi contentiosi, quales Valla, Frislinus, Crusius etc.[)] de latinitate tradiderunt. III. Idiotismis et solennibus verbis pop[uli] Rom[ani] observandis. IV. Phrasibus congnoscendis et assiduo exercitio eundem sensum aliter atque aliter efferendi. V. Libris novis in auxilium advocandis, qui Elegantias latinitatis scripserunt. VI. Notitia particularum, quas vocant. 

qvaesitum x.

discipulus: Saepe hoc cupiebam scire, qui classici authores dicerentur, alio me mittebant consulti praeceptores, si in rem meam videtur fore, cupio ex te eorum nomina scire. 

professor: Pridem nos hoc labore levavit Pater Niess in libris de ortu et occasu lingvae latinae, sed et ille multos authores praeteriisse visus est et quia ad manum non est, cogor memoriam meam consulere. In tres classes ego dividere soleo omnes veteres et probos latinitatis scriptores.||



I. Classis. Vetusti et imperfecti, sed proficientes.
Plautus poëta                        ┌   uti et quidam alii veteres, quorum 

Cato de re rustica                 ╢   nimis antiqua habetur oratio,
Lucretius poëta                     └   ut: Ennius, Nevius, Afranius.
II. Classis. Medii perfectissimi et elegantissimi Scriptores.

Varro doctissimus Romanorum.

Sallustius historicus.

Terentius poëta comicus. 

Caesar historicus. 

Cicero princeps latinitatis. 

Livius historicus, alter a Cicerone ob elegantiam et castitatem sermonis, quamvis immerito Patavinitatem quidam obiiciant. 

Catullus poëta. 

Virigilius princeps poëtarum. 

Tibullus poëta. 

Propertius poëta. 

Horatius poëta. 

Ovidius poëta, quem latine qui loqui docere voluit, a Patre Pontano

refellitur. 

Cornelius Celsus medicus. 

III. Classis. Postrema jam deficientis, probae tamen latinitatis.

Columella de re rustica. 

Valerius Maximus historicus. 

Seneca philosophus filius, pater rhetor. 

Lucanus poëta. 

Silius Italicus poëta. 

Valerius Flaccus poëta. 

Valerius Martialis poëta. 

Persius obscurissimus, sed latinus. 

Juvenalis poëta. 

Statius Poëta. 

Pomponius Mela geographus. 

Plinius uterque et avus et nepos ex sorore. 

Quintilianus orator. 

Cornelius Tacitus historicus. 

Quintus Curtius historicus. 

Claudianus poëta. 

Justinus audacissimae latinitatis historicus.
Illud hic notandum venit: inter scriptores hujus saeculi non omnino de classibus convenire, nam Columellam alii in primam referunt classem, Justinum alii prorsus rejiciunt; Plautum alii ut nimis antiquum, quidam Sallustium ipsum damnant, neque Pomponius Mela quorundam reprehensionem effugit. Sed quid nos sumus ad illos? Adoranda potius est antiquitas quam corrigenda et qua tandem audacia loquentes latine reprehendemus, cum ab illis, ut loqui latinum possemus, didicerimus?

s. 155-159

qvaesitum XLVI.

discipulus: Diviseras olim in tres classes praecipuos latinitatis authores, jam indicari mihi, quid de singulis sentias postulo, satis scio te in eorum libris peregrinum non esse. 

professor: Magna petis, Phaëton! Tamen, ne primam hanc a me feras repulsam, sic habeto: 

Plautus leporum disertus pater et facetiarum est; sua illum premit antiquitas. 

Cato Subhorridus et rusticus. Terentius optimus author latinitatis, qui Latini sermonis puritatem et Romanam latinitatem expressit; Lucretius Atheus, carmine vetustissimus , at oratione elegans. Varro mutilus et sibi ipsi non constans. Sallustius antiquitatem adorat et sapit. Caesar clarissimus et latinissimus. In Cicerone sunt omnia. Livius lacteus et primus a Cicerone. Celsus adeo elegans ut libri ad Herennium (qui inter opera Ciceronis leguntur) Celsi esse existimentur. Columella elegans, sed argumento destitutus, utpote rusticus scriptor. Valerius Maximus aliquantum horridior. Seneca satyricis vitiorum descriptionibus maxime illustris, sed nihil habet periodicum et, ut imp[erator] dicebat, scopae dissolutae; in sententiis autem hic unus regnat. Plinius Senior et ob stylum et ob materiam legendus, quippe totam rerum naturam complexus. Plinii Junioris Epistolas svadeo legas, oppido sunt elegantes. Quintiliani Institutiones totae Ciceronem sapiunt; at declamationes Senecianae sunt, argutae, breves et punctoriae, quod illi saeculo placebat. Tacitus suspiciosus scriptor, plenissimus, ubi minime putes, aularum praeceptis; saepe uno in verbo latet artificium ingens et norma regendi. Curtius acutorum princeps et a sententiis commendatus. 
Addo de poëtis sincerum Patris Bauhusii judicium: 

Lucanus rapidus, numerosus Horatius, Umber (a)


(a) Propertius
  Masculus, argutus Bilbilitanus Olor (b),



(b) Martial[is]
Flumineus totus Naso, salsus Juvenalis

       Persius est doctus, Silius ore gravis. 

Veronae passer tener est (c) placidusque Tibullus. 


(c) Catull[us]
        Philosophus Carus (d), Statius armisonus. 



(d) Lucret[ius] 
Floridus est cantor Stiliconis (e); grandis et ardens, 


(e) Claudian[us]
  Et monitor Seneca est, omnia Virgilius. 

Adjicio meum quoque de singulorum virtutibus et vitiis judicium: Lucanus carminibus laudatissimis plenus est, sed historicus potius quam poëta. Horatius plenissimus sapientissimis sententiis et proverbiis, sed totus fere hellenismo immersus. Propertius et Tibullus dubiam in Elegiis Ovidio palmam relinquunt; quanquam hic ingenio et facilitate vincit, accusatur tamen nimiae in latinitate simplicitatis et quia (ut ait de illo Seneca) quod semel bene dictum est, nescit relinguere. 
Juvenalem, si obscaenitas abesset, uni Virgilio concedere puto. 

Persius ipsa est obscuritas. 

Silius Virgilianam affectat majestatem, sed non implet; ut etiam Sabinus, simia Ovidii quondam appellatus. 

Catullus delicatissimus poëta, sed impudicus. 

Lucretius antiquitatis totus. 

Statius inventionibus altis abundat, sed quia praetumidus est, monstra parit. 

Claudianus elegans et quem tuae imitationi ausim proponere (in magno scilicet opere Virgilium, in parvo imitare Claudianum aut Statium.).
Seneca tragicus, sibi dissimilis et in affectibus nimius et affectatus. De his omnibus Scaligeri judicium habes in Hypercritico et Masenii in sua Poëtica et nostrum in parte secunda Auxiliorum Poëticorum.
